
Prosjačenje je društvena pojava s odlikama socijalnog i bezbjednosnog problema. Neodvojivi je dio siromaštva, ali i tipično devijantno ponašanje zato što dovodi u pitanje vrijednosti ljudskog rada. U savremenom društvenom kontekstu dovodi se u vezu s organiziranim kriminalom, trgovinom ljudima, prostitucijom, ekonomskom eksploatacijom, kao i zloupotrebom i zlostavljanjem djece. Prosjačenje danas ima i upečatljiv međunarodni karakter i u pogledu fenomenologije pojave i u pogledu potrebe saradnje država u intervenciji kod  suzbijanja ove društvene devijacije i njenih kriminalnih elemenata.

Svrha istraživanja je prikupiti sve relevantne informacije koje se odnose na pojavu prosjačenja, a radi mogućnosti planiranja organiziranih mjera prevencije i intervencije.  

Teorijsko-empirijskim istraživanjem sagledani su najčešći uzroci prosjačenja na području Tuzlanskog kantona, u periodu od 2006.-2010. godine. 

Reprezentativni uzorak činilo je 70 stručnih radnika koji rade na problemu prosjačenja, uposlenih u: centrima za socijalni rad i policijske stanice na području  Tuzlanskog kantona, Ministartvu za rad i socijalnu politiku Tuzlanskog kantona, Ministarstvu unutrašnjih poslova Tuzlanskog kantona, Tužilaštvu Tuzlanskog kantona, Domu zdravlja i nevladinim organizacijama „Zemlja djece“ i „Crveni križ“. Podaci su prikupljeni na osnovu anketnih upitnika.
Prilikom istraživanja korištene su kvalitativna i kvantitativna metoda. Od kvalitativnih metoda korišteni su: pregled literature vezane za  temu prosjačenja, podaci Ministarstva za rad i socijalnu politiku Tuzlanskog kantona, Ministarstva unutrašnjih poslova Tuzlanskog kantona, obavljeni intervjui s predstavnicima relevantnih institucija uključenih u procjenu situacije, podaci s interneta. Kao kvantitativna metoda istraživanja korišten je intervju, a instrument čini anketni upitnik koji se sastoje od pitanja usmjerenih prema institucijama koje se bave problemom prosjačenja. 

Rezultati do kojih se došlo govore da je prosjačenje u svim svojim pojavnim oblicima prisutna pojava na području Tuzlanskog kantona te da ima tendenciju širenja i rasta. Najčešći uzroci prosjačenja društveni uslovi, osobine ličnosti, neprimjerena društvena reakcija, psihosocijalni uzroci i prisusutvo drugih devijacija kod prosjaka. Na rasprostranjenost prosjačenja djeluju razni faktori individulne i društveno-ekonomske prirode, koji izazivaju višestruke posljedice po pojedinca i društvo. U Tuzlanskom kantonu nema tačnih podataka o broju prosjaka i do sada nisu preduzimane nikakve organizirane ni multisektoralne aktivnosti na njegovom smanjenju ili prevenciji, iako stručni radnici imaju svoje stavove i prijedloge za preduzimanje mjera za njegovo suzbijanje.

Istraživanje sadrži preporuke za unapređenje zaštite osoba koja prose i jačanja koordinacije među profesionalcima koji se bave borbom protiv eksploatacije prosjaka.

Uređivanje jedinstvene baze podataka osoba koje prose, multidiciplinarni i multisektoralni pristup problemu, kao i koordinirana akcija svih agenasa, neophodni su za multidimenzionalno sagledavanje problema, a sve u pravcu preduzimanja mjera prevencije i intervencije, odnosno otklanjanja uzroka prosjačenja.

